
ТӨРИЙН АЛБАНЫ ТУХАЙ ХУУЛЬД
НЭМЭЛТ ОРУУЛАХ ТУХАЙ

1 дүгээр зүйл.Төрийн албаны тухай хуульд доор дурдсан агуулгатай дараах зүйл, хэсэг нэмсүгэй:

1/4 дүгээр зүйлийн 4.7 дахь хэсэг:

	“4.7.Төрийн албан хаагчийн цалин хөлс, түүний хэмжээ, сүлжээг энэ хуульд заасан журмаар тогтооно. 
 
	2/16 дугаар зүйлийн 16.4 дэх хэсэг:

	“16.4.Үндэсний нийт ажиллах хүчинд эзлэх төрийн албан хаагчийн тоо 15 хувиас ихгүй байна.”

3/57 дугаар зүйлийн 57.18 дахь хэсэг:

“57.18.Энэ хуулийн 57.2-т заасан цалингийн нэмэгдлийн дээд хэмжээ нь төрийн албан хаагчийн үндсэн цалингийн 100 хувиас хэтрэхгүй байна. Энэ хэсэгт төрийн жинхэнэ болон төрийн үйлчилгээний зарим албан хаагчид олгох орон нутгийн нэмэгдэл хамаарахгүй.” 

4/78 дугаар зүйл:

"78 дугаар зүйл.Хуулийг дагаж мөрдөх журам 

78.1.Энэ хуулийн 16.4 дэх хэсгийг 2026 оны 01 дүгээр сарын 01-ний өдрөөс эхлэн дагаж мөрдөнө.

78.2.Энэ хуулийн 4.7 дахь хэсгийг 2025 оны 01 дүгээр сарын 01-ний өдрөөс эхлэн дагаж мөрдөнө.”

	78.3.Энэ хуулийн 16.4 дэх хэсгийн дагуу үндэсний нийт ажиллах хүчинд эзлэх төрийн албан хаагчдын тоо 2023 онд 16.9 хувиас, 2024 онд 15.7 хувиас, 2025 онд 15 хувиас тус тус хэтрэхгүй байхаар тус тус бууруулна. 

78.4.Энэ хуулийн 4.7 дахь хэсгийг дагаж мөрдөх хугацаанаас өмнө бусад хуулиар зохицуулж байгаа төрийн албан хаагчийн цалин хөлс, түүний хэмжээ, сүлжээг энэ хуульд нийцүүлэх арга хэмжээг авч хэрэгжүүлнэ."

2 дугаар зүйл.Төрийн албаны тухай хуулийн 23 дугаар зүйлийн 23.2.1 дэх заалтын “мэргэшүүлэх багц сургалтад хамрагдаж, төгссөн байх” гэсний дараа “, хөгжлийн бэрхшээлтэй иргэний хувьд төрийн албанд 6-аас доошгүй жил, үүнээс дэс түшмэлийн албан тушаалд 3-аас доошгүй жил ажилласан байх” гэж, 23.2.2 дахь заалтын “мэргэшүүлэх багц сургалтад хамрагдаж, төгссөн байх” гэсний дараа “, хөгжлийн бэрхшээлтэй иргэний хувьд төрийн албанд 4-өөс доошгүй жил, үүнээс дэс түшмэлийн албан тушаалд 2-оос доошгүй жил ажилласан байх” гэж, 23.2.3 дахь заалтын “мэргэшүүлэх багц сургалтад хамрагдаж, төгссөн байх” гэсний дараа “хөгжлийн бэрхшээлтэй иргэний хувьд төрийн албанд 3-аас доошгүй жил ажилласан байх” гэж тус тус нэмсүгэй.

3 дугаар зүйл.Энэ хуулийг 2023 оны 07 дугаар сарын 01-ний өдрөөс эхлэн дагаж мөрдөнө.





Гарын үсэг



ТАНИЛЦУУЛГА

Төрийн албаны тухай хуульд нэмэлт оруулах тухай хуулийн 
төслийн талаар

1.Төрийн албан хаагчийн цалин хөлсийг нэг хуулиар зохицуулах талаар

 Төрийн албан хаагчдын үндсэн цалин хөлс, ангилал, зэрэглэл, нийгмийн баталгаатай холбоотой асуудлыг Төрийн албаны тухай хуулиар зохицуулж байгаа хэдий ч зарим салбарын хуулиудаар тухайн салбарын албан хаагчдын цалин хөлс, нийгмийн баталгаатай холбоотой асуудлыг зохицуулж байна. Тухайлбал, салбарын хуулиуд (10 орчим)-аар төрийн зарим албан хаагчдын үндсэн цалингийн хэмжээг Улсын Их Хурлын тогтоохоор, мөн салбарын 30 орчим хуулиар төрийн албан хаагчдын нийгмийн баталгааг хангахтай холбогдох зохицуулалтыг харилцан адилгүй байдлаар зааж өгсөн байна.

Төрийн албан хаагчийн цалин хөлсний хэмжээ, нийгмийн баталгаа салбарын өөр өөр хуулиар харилцан адилгүй тогтоож байгаа адил албан тушаалд ижил цалин хөлс олгох суурь зарчим хэрэгжихгүй байх, тэгш бус байдал үүсэх нөхцөлийг бүрдүүлсэн байна. 

Иймд дээр дурдсан харилцан адилгүй цалин хөлс, нийгмийн баталгааны зохицуулалтыг үе шаттайгаар өөрчилж, төрийн албаны цалин хөлс, нийгмийн баталгааны нэгдсэн тогтолцоотой болох зорилгоор Төрийн албаны тухай хуульд “Төрийн албан хаагчийн цалин хөлс, түүний хэмжээ, сүлжээг энэ хуульд заасан журмаар тогтооно." гэсэн заалтыг нэмж тусган, эдгээр заалтыг 2025 оны 01 дүгээр сарын 01-ний өдрөөс эхлэн дагаж мөрдөхөөр, дагаж мөрдөх хүртэл хугацаанд  бусад хуулиар зохицуулж байгаа төрийн албан хаагчийн цалин хөлс, түүний хэмжээ энэ хуульд нийцүүлэх арга хэмжээг авч хэрэгжүүлэх шилжилтийн үеийн зохицуулалтыг тус тус тусгалаа.

2.Төрийн албан хаагчийн орон тоонд хязгаар тогтоох талаар

Төрийн албан хаагчдын тоо 2009 онд 148200  байсан бол 2021 онд 225025  хүрч 52 орчим хувиар (Үүнд, төрийн өмчит компанийн 75500 мянган албан хаагчдыг уг тоонд оруулаагүй болно) нэмэгджээ. Нэг талаар энэ нь өргөн уудам нутаг дэвсгэрт тархан суурьшсан хүн амд төрийн үйлчилгээг хүргэх зардал их байгаагийн илрэл юм. Хэдий төр хамгийн том ажил олгогч боловч төрийн үйлчилгээ иргэдэд тэр бүр хүрч чадахгүй байна. Тухайлбал, 2019 оны хөндлөнгийн үнэлгээгээр төрийн бодлого, үйлчилгээний талаарх иргэдийн сэтгэл ханамж 64 хувьтай байна. Мөн орон тоо ихсэх тусам үйл ажиллагааны үе шат ч нэмэгдэж хүнд суртал, чирэгдэл гарч, төрийн үйлчилгээний хүртээмжийн бууруулах нөхцөлийг үүсгэж болзошгүй байна.

Үндэсний статистикийн хорооны мэдээгээр 2022 оны эцсийн байдлаар манай улсын ажиллах хүчний тоо 1,265,200 байна. Энэ тоог төрийн албан хаагчийн тоотой харьцуулан үзэхэд ажиллах хүчний 18 орчим хувийг төрийн албан хаагчид эзэлж байна. Эдийн засгийн хамтын ажиллагаа, хөгжлийн байгууллагын гишүүн орнууд төрийн албан хаагчийн тоогоо тодорхойлохдоо ажиллах хүчний тоотой харьцуулан авч үздэг байна. Тухайлбал, төрийн албан хаагчдын тоо нийт ажиллах хүчний 15 хувиас хэтрэхгүй байх нь зохистой гэж үздэг байна.

2023 оны I улирлын байдлаар ажиллах хүчний 4 ажилтан тутмын 1 нь улсын секторт ажиллаж байгаа бөгөөд энэхүү нөхцөл байдал хэвээр үргэлжилбэл 2035 он гэхэд ажиллах хүчний 3 ажилтан тутмын нэг нь улсын секторт ажиллах магадлалтай гэсэн тооцоолол гарч байна.

Төрийн албаны тухай хуульд “Төрийн албан хаагчийн тоо ажиллах хүчний           15 хувиас илүүгүй байх” гэсэн нэмэлт оруулж, дагаж мөрдөх болон шилжилтийн үеийн зохицуулалтаар “Нийт ажиллах хүчинд эзлэх төрийн албан хаагчдын тоо 2023 онд 16.9 хувиас, 2024 онд 15.7 хувиас, 2025 онд 15 хувиас хэтрэхгүй байхаар бууруулна” гэж тусгав. 


3.Төрийн албан хаагчийн цалингийн нэмэгдлийн тухай

Төрийн албаны тухай хуулийн 57 дугаар зүйлийн 57.2-т төрийн албан хаагчийн цалин хөлсний бүрэлдэхүүнд албан тушаалын цалин болон нэмэгдэл хөлс, албан ажлын онцгой нөхцөлийн, докторын зэргийн, цолны, зэрэг дэвийн, мэргэшлийн зэргийн болон хуульд заасан бусад нэмэгдлээс бүрдэхээр заасан. 

Дээр дурдсаны дагуу төрийн албан хаагчид үндсэн цалингаас гадна төрийн захиргааны албан хаагч (6 төрлийн) 41-128 хувь, төрийн тусгай алба (8 төрлийн) 45-208 хувь, төрийн үйлчилгээний алба (18 төрлийн) 49-160 хувь, төрийн улс төрийн алба (2 төрлийн) 30-50 хувийн нэмэгдэл, нэмэгдэл хөлс, урамшууллыг тус тус авч байна. 

	Засгийн газраас төрийн албан хаагчид олгож байгаа олон төрлийн нэмэгдлийг үндсэн цалинд нэгтгэх,  нэмэгдлийн дээд хэмжээг тогтоож, бүтээмжид суурилсан цалин хөлсний тогтолцоог нэвтрүүлэх бодлого баримтлан төрийн албан хаагчид олгох нэмэгдлийн хэмжээг тогтоох зохицуулалтыг хуульд нэмж тусгах шаардлагатай байна. 
 
4.Хөгжлийн бэрхшээлтэй иргэдийг төрийн албанд ажиллах боломжийг нэмэгдүүлэх тухай

Монгол Улсын Засгийн газрын үйл ажиллагааны хөтөлбөрт хөгжлийн бэрхшээлтэй иргэдийн нийгмийн оролцоог нэмэгдүүлж, эрхийг хангах чиглэлээр эрх зүйн орчныг сайжруулах зорилтууд туссан. 2022 оны байдлаар төрийн албанд нийт 4864 хөгжлийн бэрхшээлтэй хүн ажиллаж байгаагаас 1913 буюу 39.3 хувь нь эрэгтэй, 2951 буюу 60.6 хувь нь эмэгтэйчүүд байна. Төрийн албанд ажиллаж байгаа хөгжлийн бэрхшээлтэй нийт албан хаагчийн 245 буюу 0.5 хувь нь удирдах албанд, 2811 буюу 57.7 хувь нь гүйцэтгэх албанд, 1808 буюу 37.1 хувь нь туслах албанд ажилладаг. Үүнээс төрийн улс төрийн албанд 71, төрийн захиргааны албан тушаалд 533, төрийн тусгай албан тушаалд 38, 4222 хүн буюу төрийн албанд ажиллаж байгаа хөгжлийн бэрхшээлтэй хүний 87 хувь нь төрийн үйлчилгээний албан тушаалд ажиллаж байна. Энэ нь төрийн захиргааны албан тушаалд хөгжлийн бэрхшээлтэй иргэн ажиллах боломж нөхцөл хангалтгүй байгааг илтгэх нэг үзүүлэлт юм. 

Хөдөлмөр, нийгмийн хамгааллын яам Төрийн албаны зөвлөлтэй хамтран төрийн албаны шалгалт өгөх болзол, журамд хөгжлийн бэрхшээлтэй хүний талаар зохицуулалт байхгүй байсныг өөрчлүүлж, шалгалт авах байрыг хүртээмжтэй болгох, төрийн албаны нөөцөөс хөгжлийн бэрхшээлтэй хүнийг нэн тэргүүнд нөхөх зарчмыг баримтлах, хөгжлийн бэрхшээлтэй иргэний шалгалт өгөх нөхцөл боломжийг бүрдүүлсэн. 

Гэвч 2022 онд төрийн албаны ерөнхий шалгалтад хөгжлийн бэрхшээлтэй буюу харааны бэрхшээлтэй 3 иргэн оролцож одоогийн байдлаар Архивын ерөнхий газар, Соёлын яам, Хөгжлийн бэрхшээлтэй хүний хөгжлийн ерөнхий газарт тус тус ажиллаж байгаа нь төрийн албанд хөгжлийн бэрхшээлтэй иргэн ажиллахад бодитой дэмжлэг болохгүй байна.
 
Иймд хөгжлийн бэрхшээлтэй иргэн төрийн захиргааны албан тушаалд ажиллах боломж нөхцөлийг нэмэгдүүлэх зорилгоор Төрийн албаны тухай хуулийн 23 дугаар зүйлийн 23.2 дахь хэсэгт холбогдох нэмэлт оруулан хуулийн төслийг боловсрууллаа. 

ТӨРИЙН ХЭМНЭЛТИЙН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ

1 дүгээр зүйл.Төрийн хэмнэлтийн тухай хуульд доор дурдсан агуулгатай дараах хэсэг, заалт нэмсүгэй:

1/6 дугаар зүйлийн 6.5.20 дахь заалт:

“6.5.20.хүүхэд хамгааллын байгууллага.”

	2/17 дугаар зүйлийн 17.2 дахь хэсэг:

	“17.2.Энэ хуулийн 6, 14 дүгээр зүйлийг хэрэгжүүлэхтэй холбогдсон нийтлэг журмыг Засгийн газар батална.”

	2 дугаар зүйл.Төрийн хэмнэлтийн тухай хуулийн 6 дугаар зүйлийн 6.2 дахь хэсгийн “сум,” гэсний дараа “баг,” гэж,  6.5.19 дэх заалтын “ажиллагаа нь” гэсний дараа “төрийн ёслолын болон шуурхай албаны,” гэж, 12 дугаар зүйлийн 12.2 дахь хэсгийн “12.1.3-т” гэсний дараа “номын сан болон” гэж  тус тус нэмсүгэй.

3 дугаар зүйл.Төрийн хэмнэлтийн тухай хуулийн 21 дүгээр зүйлийн 21.1 дэх хэсгийн “ажлаас халах” гэснийг “Төрийн албаны тухай хууль, эсхүл Хөдөлмөрийн тухай хуульд заасан хариуцлага хүлээлгэх” гэж, 22 дугаар зүйлийн 22.1 дэх хэсгийн "2023" гэснийг "2025" гэж тус тус өөрчилсүгэй. 

4 дүгээр зүйл.Төрийн хэмнэлтийн тухай хуулийн 8 дугаар зүйлийн 8.2 дахь хэсгийн “, эрүүл мэнд, байгаль орчныг хамгаалах, зам тээврийн салбарын ажилтнуудын хуульд заасан тусгай хувцас” гэснийг, 15 дугаар зүйлийн 15.3 дахь хэсгийн “байж болно” гэснийг тус тус хассугай.
[bookmark: _gjdgxs]5 дугаар зүйл.Энэ хуулийг Монгол Улсын 2023 оны төсвийн тухай хуульд өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө. 
Гарын үсэг

ТАНИЛЦУУЛГА

Төрийн хэмнэлтийн тухай хуульд нэмэлт, өөрчлөлт 
оруулах тухай хуулийн төслийн талаар 

Монгол Улсын Их Хурал 2022 оны 4 дүгээр сарын 29-ний өдөр  төр, түүний  бүх шатны байгууллага, нийтийн алба, тэдгээрийн үйл ажиллагаанд санхүүгийн сахилга батыг мөрдүүлж, ил тод байдлыг хангах, үр ашгийг нэмэгдүүлэх, үрэлгэн байдлыг хязгаарлах, хяналт тавихтай холбогдсон харилцааг зохицуулах зорилго бүхий Төрийн хэмнэлтийн тухай хуулийг баталсан.  Төрийн хэмнэлтийн тухай хууль хэрэгжиж эхэлснээс хойш Улсын Их Хурлын зарим гишүүд, төрийн болон нутгийн захиргааны байгууллагуудаас хуулийн зарим зүйл, заалт болон хэрэгжилтийн байдалтай холбоотой олон санал, хүсэлт Засгийн газарт ирж байна.  

Иймд уг хуулийг цаашид төрийн бүх шатны байгууллага, албан тушаалтан нэг мөр ойлгож, хуулийн үндсэн зорилтыг хангаж, үр дүнтэй хэрэгжүүлэх нөхцөлийг  бүрдүүлэх зорилгоор хуулийг хэрэгжүүлэхэд тулгарч байгаа асуудлыг судлан, тодорхойлсны үндсэн дээр  дараах өөрчлөлтийг тусган Төрийн хэмнэлтийн тухай хуульд нэмэлт, өөрчлөлт оруулах тухай хуулийн төслийг боловсрууллаа. Үүнд:
        1.Хүүхэд хамгааллын үйлчилгээний хүртээмжийг сайжруулах зорилгоор автомашин хэрэглэх байгууллага, үйлчилгээний жагсаалтад "хүүхэд хамгааллын байгууллага" гэж нэмэхээр хуулийн төсөлд тусгасан.
        2.Ном худалдан авах зардал хэвлэл захиалгын төлбөрт хамаарч байгаагаас шалтгаалж үндсэн үйл ажиллагаанд хүндрэл гарч байгаа талаар соёлын салбарын байгууллагуудаас ирүүлж байгаа саналыг харгалзан номын санд ном худалдан авах зардлыг   хэмнэлтэд  хамааруулахгүй байхаар хуулийн төсөлд тусгав.
       3.Төрийн ёслол хүндэтгэлийн болон төрийн байгууллагуудын шуурхай албаны автомашин ашиглах хэрэгцээг харгалзан зохих нэмэлтийг 6 дугаар зүйлийн 6.5.19 дахь заалтад тусгав.
      4.Иргэд, малчдад цаг үеийн шинжтэй мэдээ, мэдээлэл хүргэх, отор нүүдлийн үед иргэдээ эргэх, цаг агаарын аюултай нөхцөл, байдлын үед газар дээр нь очиж шалгаж, тулгамдсан асуудлыг шийдвэрлэх зэргээр хууль тогтоомжийн хэрэгжилт, төрийн үйлчилгээг анхан шатанд зохион байгуулж, хүргэх чиг үүргийг цаг хугацаа, орон зайг үл харгалзан үзүүлэх үүрэгтэй багийн Засаг дарга нарт орон нутагт дуудлагын автомашин, такси үйлчилгээ, түрээсийн автомашины үйлчилгээ олдоц хомс зэргийг харгалзан тухай чиг үүргийг хэрэгжүүлэхэд автомашин ашиглах талаарх зохицуулалтыг хуулийн 6.2 дахь хэсэгт нэмэхээр төсөлд тусгав 
       5.Төрийн хэмнэлтийн тухай хуулийн 8 дугаар зүйл буюу дүрэмт хувцастай холбоотой зохицуулалтаас тусгай хувцастай холбоотой хэсгийг хасаж, Хөдөлмөрийн аюулгүй байдал, эрүүл ахуйн тухай хуулийн 15.1-д “Ажил олгогч нь ажилтныг түүний ажлын нөхцөл, ажил үүргийн онцлогт тохирсон ажлын тусгай хувцас, хамгаалах хэрэгслээр үнэ төлбөргүй хангах үүрэгтэй” гэж заасантай нийцүүлэхээр тусгалаа. 

       6.Төрийн хэмнэлтийн тухай хуулийн 13 дугаар зүйлийн 13.1.1 дэх заалтад батлагдсан төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгахаар заасан. Улсын Их Хурлын 2021 оны 106 дугаар тогтоолын 3 дугаар хавсралтаар батлагдсан “Шинэ сэргэлтийн бодлого”-ын үйл ажиллагааны зарим хөтөлбөрийг хэрэгжүүлэхэд худалдан авах ажиллагааны оролцогчдын онцлог, нарийн мэргэшил шаардлагатай баримт бичгийг боловсруулах хугацаа зэрэг асуудлаас хамаарч хуулийн дээрх заалтад заасан хугацааг баримтлах боломжгүй нөхцөл үүсэхээр байгааг харгалзан хугацааг 2025 оны 01 дүгээр сарын 01-ний өдөр болгон өөрчлөхөөр тусгалаа.

      7.Төрийн хэмнэлтийн тухай хуулийн 15.2.3-т “сургалт, семинар, хурал зөвлөгөөнийг цахим хэлбэрээр зохион байгуулж, бичиг хэрэг, тээвэр, шатахуун, дотоод албан томилолтын зардал”-ыг хориглосон нь зайлшгүй ажлын шаардлагаар хийх тухайлбал, гэмт хэрэгтэй тэмцэх, урьдчилан сэргийлэх чиглэлээр биечлэн хийх бэлтгэл, галт зэвсэг, хэргийн газрын үзлэгийн сургалт, гал түймэртэй тэмцэх зэрэг сургалтуудыг цахимаар зохион байгуулах боломжгүй тул хүндрэл учирч байна. Иймд төрийн үйл ажиллагааны тасралтгүй байдлыг хангах үүднээс зайлшгүй нүүр тулсан сургалт, уулзалт хийх, цахим, танхим хосолсон хэлбэрээр зохион байгуулах тодорхой шаардлага үүсээд байгааг харгалзан 15 дугаар зүйлийн 15.3 дахь хэсгийн “байж болно” гэснийг  хасах өөрчлөлтийг тусгав.

        8.Хуулиар тогтоосон хориглосон хэм хэмжээг зөрчсөн албан тушаалтанд зөвхөн ажлаас халах хариуцлага хүлээлгэх зохицуулалтыг өөрчлөн Төрийн албаны тухай хууль, эсхүл Хөдөлмөрийн тухай хуульд заасан хариуцлага хүлээлгэхээр тусгалаа. 

МОНГОЛ УЛСЫН ХУУЛЬ 

 
2023 оны ... дугаар                                                                                  Улаанбаатар
сарын ...-ны өдөр                                                                                            хот 

ЗАЛУУЧУУДЫН ХӨГЖЛИЙГ ДЭМЖИХ ТУХАЙ ХУУЛЬД  НЭМЭЛТ, ӨӨРЧЛӨЛТ ОРУУЛАХ ТУХАЙ

1 дүгээр зүйл.Залуучуудын хөгжлийг дэмжих тухай хуулийн 19 дүгээр зүйлд доор дурдсан агуулгатай 19.1.6-19.1.11 дэх заалт нэмсүгэй:

“19.1.6.орон нутгийн салбар, нэгжийг нэгдсэн удирдлагаар хангаж, ажлын уялдааг сайжруулах, хүний нөөцийн чадавхыг дэмжих арга хэмжээ авах, ажлын гүйцэтгэлийн тайланг үнэлэх;

19.1.7.аймаг, дүүргийн Залуучуудын хөгжлийн салбар зөвлөл, салбарууд дахь Залуучуудын хөгжлийн зөвлөлүүдийг мэргэжил, арга зүйн нэгдсэн удирдлагаар хангах;

19.1.8.залуучуудын хөгжлийг дэмжихэд төрийн, төрийн бус, хувийн хэвшлийн, олон улсын байгууллагын хамтын ажиллагааг дэмжих, урамшуулах;

19.1.9.залуучуудын мэдээллийн санг бүрдүүлж, хөтлөх;

19.1.10.Залуучуудын хөгжлийг дэмжих үйлчилгээг аймаг, дүүрэг, сум дахь Залуучуудын хөгжлийн төвүүдээр дамжуулан хүргэх, энэ хуульд заасан чиг үүргийг гэрээлэн гүйцэтгэх мэргэжлийн төрийн бус байгууллага, холбоог магадлан  итгэмжлэх, мэргэжил, арга зүйн нэгдсэн удирдлагаар хангах;

19.1.11.Энэ хуульд заасан чиг үүргийг гэрээлэн гүйцэтгэх мэргэжлийн төрийн бус байгууллага, холбоог магадлан  итгэмжлэх журмыг батлах.”

2 дугаар зүйл.Залуучуудын хөгжлийг дэмжих тухай хуулийн 20 дугаар зүйлийг доор дурдсанаар өөрчлөн найруулсугай:

“20 дугаар зүйл.Залуучуудын хөгжлийг дэмжих төвийн чиг үүрэг

20.1.Орон нутагт залуучуудад үйлчилгээ үзүүлэх залуучуудын хөгжлийн төвийг ажиллуулна. Залуучуудын хөгжлийн төвийн дүрмийг залуучуудын асуудал эрхэлсэн Засгийн газрын гишүүн батална.

20.2.Залуучуудын хөгжлийн төв нь дараах чиг үүргийг хэрэгжүүлнэ:

20.2.1.залуучуудад амьдрах ухааны чадвар эзэмшүүлэх сургалт явуулах;

20.2.2.залуучуудын эрх ашгийг хөндсөн аливаа асуудлаар шийдвэр гаргах үйл ажиллагаанд бүх түвшинд оролцож, саналаа холбогдох төрийн байгууллагад хүргүүлэх боломжийг бүрдүүлэх, мэдээллээр хангах;

20.2.3.залуучуудын хүсэл, сонирхол, эрэлт, хэрэгцээнд тулгуурласан сонирхлын клуб, зөвлөл, бүлгийн үйл ажиллагааг дэмжих;

20.2.4.залуучуудыг хууль зүйн туслалцаа болон эрүүл мэндийн тусламж, үйлчилгээнд холбон зуучлах;

20.2.5.залуучуудад гэр бүлийн боловсрол олгох, залуу гэр бүл тулгамдсан бэрхшээлээ хамтран даван туулах, сэтгэл зүйн дэмжлэг үзүүлэх бүлгийн уулзалт, чөлөөт ярилцлага зохион байгуулах санал, санаачилгыг дэмжих;

20.2.6.зорилтот бүлгийн залуучуудыг хөдөлмөр эрхлэлтийн үйлчилгээ, мэдээллээр хангаж, ажилд зуучлах;

20.2.7.залуучуудын гарааны компани эрхлэхийг дэмжих чиглэлээр орон нутгийн хөдөлмөр эрхлэлтийн асуудал эрхэлсэн төрийн байгууллагатай хамтран ажиллах;

20.2.8.хууль тогтоомжид заасан бусад.

20.3.Энэ хуулийн 20.2-т заасан үйлчилгээ болон энэ хуульд заасан чиг үүргийг магадлан итгэмжлэгдсэн залуучуудын эрх, хууль ёсны ашиг сонирхлыг төлөөлөн хамгаалах, нийгэмд үйлчилдэг төрийн бус байгууллага, мэргэжлийн холбоогоор гэрээлэн гүйцэтгүүлж болно.

20.4.Залуучуудын хөгжлийн төвийг улсын болон орон нутгийн төсвөөс санхүүжүүлнэ.” 

3 дугаар зүйл.Залуучуудын хөгжлийг дэмжих тухай хуулийн 8 дугаар зүйлийн 8.6 дахь хэсэг, 9  дүгээр зүйлийн 9.8 дахь хэсгийн "Залуучуудын хөгжлийг дэмжих сангаас" гэснийг "Засгийн газрын холбогдох тусгай сангаас" гэж, 11 дүгээр зүйлийн 11.1.1 дэх заалтын “хөдөлмөрийн болон залуучуудын асуудал эрхэлсэн төрийн захиргааны байгууллага хамтран” гэснийг “хөдөлмөрийн асуудал эрхэлсэн төрийн захиргааны байгууллага” гэж,  15 дугаар зүйлийн 15.1 дэх хэсгийн “төрийн захиргааны байгууллага” гэснийг “төрийн захиргааны төв байгууллага” гэж, 15.2 дахь хэсгийн “төв байгууллага баталж, залуучуудын асуудал эрхэлсэн төрийн захиргааны байгууллага хэрэгжүүлнэ.” гэснийг “төв байгууллага батална.” гэж, 19 дүгээр зүйлийн “19.1.6” дэх заалтын дугаарлалтыг “19.1.12” гэж тус тус өөрчилсүгэй. 

4 дүгээр зүйл.Залуучуудын хөгжлийг дэмжих тухай хуулийн 4 дүгээр зүйлийн 4.1.9 дэх заалт,  Тавдугаар бүлгийг тус тус хүчингүй болсонд тооцсугай.

5 дугаар зүйл.Энэ хуулийг 2023 оны 07 дугаар сарын 01-ний өдрөөс эхлэн дагаж мөрдөнө.


Гарын үсэг

ТАНИЛЦУУЛГА

Залуучуудын хөгжлийг дэмжих тухай хуульд нэмэлт, өөрчлөлт оруулах     тухай хуулийн төслийн талаар

Залуучуудын хөгжлийг дэмжих тухай хууль 2018 оноос хэрэгжиж байгаа бөгөөд хуульд 15-34 насны залуучуудын эрх, хөгжил, хамгаалал, оролцоог хувь хүний хөгжил, боловсрол, соёл, урлаг, спорт, шинжлэх ухаан, эрүүл мэнд, хөдөлмөр эрхлэлт, аюулгүй амьдрах, хөгжих орчин гэсэн үндсэн 5 чиглэлээр дэмжихээр заасан. 
Түүнчлэн мөн хуулийн 20 дугаар зүйлийн 20.3 дахь хэсэгт Залуучуудын асуудал эрхэлсэн төрийн захиргааны байгууллага нь орон нутагт залуучуудад зориулсан нэг цэгийн үйлчилгээ үзүүлэх залуучуудын хөгжлийн төвтэй байна гэж заасан. 2023 оны I улирлын байдлаар улсын хэмжээнд бүх аймаг, дүүрэг, зарим сумдад Залуучуудын хөгжлийн  43 төв ажиллаж, амьдрах ухааны сургалт, гэр бүлийн боловсрол, эрүүл амьдралын хэв маяг, нөхөн үржихүйн эрүүл мэнд, хөдөлмөр эрхлэлтийн зөвлөгөө, хууль эрх зүйн болон сэтгэл зүйн зөвлөгөө зэрэг арга хэмжээнд жилд нийт залуучуудын 40-50 хувийг хамруулж байна.  Төв нь аймаг, дүүргийн залуучуудын хөгжлийн салбар зөвлөлийн ажлын албаны нарийн бичгийн дарга, сургалт хариуцсан ажилтан, оролцоо, хамтын ажиллагаа хариуцсан ажилтан гэсэн 3 орон тоотой ажиллаж байна.  Цаашид залуучуудын хөгжлийн төвийн чиг үүрэг арга хэмжээг гэрээний үндсэн дээр залуучуудын олонхын нийтлэг эрх, хууль ёсны ашиг сонирхлыг төлөөлөн хамгаалах, нийгэмд үйлчилдэг, үндэсний хэмжээнд үйл ажиллагаа явуулдаг төрийн бус байгууллагаар гэрээний үндсэн дээр гүйцэтгүүлэхээр тооцож холбогдох зүйлүүд шинээр нэмэв.   

Мөн Залуучуудын хөгжлийг дэмжих тухай хуулийн 23 дугаар зүйлд заасан Залуучуудын хөгжлийг дэмжих сан нь Засгийн газрын тусгай сангийн тухай хуульд заасан зарим сангаас санхүүжүүлэх үйл ажиллагааны чиглэлтэй давхацсан, холбогдох бусад сангуудаас санхүүжүүлэх арга хэмжээний хүрээнд хэрэгжилт хангагдаж байгааг харгалзан цаашид тус сантай хамаарах заалтыг хүчингүй болгох, сангаас санхүүжүүлэх арга хэмжээг залуучуудын хөгжил, оролцоог дэмжих бусад санхүүжилт, төсөвлөлтөд тусгах шаардлагатай байна.  

Иймд дээрх арга хэмжээг хэрэгжүүлэх зорилгоор Залуучуудын хөгжлийг дэмжих тухай хуульд нэмэлт, өөрчлөлт оруулах тухай хуулийн төслийг боловсруулав.      

МОНГОЛ УЛСЫН ХУУЛЬ
 
2023 оны ... дугаар                                                                                               Улаанбаатар
 сарын ...-ны өдөр                                                                                                         хот 

ХӨГЖЛИЙН БЭРХШЭЭЛТЭЙ ХҮНИЙ ЭРХИЙН ТУХАЙ ХУУЛЬД НЭМЭЛТ ОРУУЛАХ ТУХАЙ

1 дүгээр зүйл.Хөгжлийн бэрхшээлтэй хүний эрхийн тухай хуулийн 40 дүгээр зүйлд доор дурдсан агуулгатай 40.5-40.7 дахь хэсэг нэмсүгэй:

“40.5.Хөгжлийн бэрхшээлтэй хүний асуудал эрхэлсэн төрийн захиргааны байгууллагын даргаар Төрийн албаны тухай хуулиар хөгжлийн бэрхшээлтэй иргэний хувьд тавигдах ажилласан жилийн тусгай шаардлагыг хангасан, эсхүл  өндөр мэргэшилтэй хөгжлийн бэрхшээлтэй хүнийг томилж болно.

40.6.Хөгжлийн бэрхшээлтэй хүний асуудал эрхэлсэн төрийн захиргааны байгууллагын даргаар энэ хуулийн 40.5-д заасан хөгжлийн бэрхшээлтэй хүнийг томилсон тохиолдолд байгууллага дэд даргатай байна. 
	
40.7.Энэ хуулийн 40.5-д заасан байгууллагын дарга нь өөрийн хөгжлийн бэрхшээлийн онцлогоос хамааран зарим эрхээ дэд даргад шилжүүлж болно.  

2 дугаар зүйл.Энэ хуулийг 2023 оны 07 дугаар сарын 01-ний өдрөөс эхлэн дагаж мөрдөнө.  

 



Гарын үсэг


ТАНИЛЦУУЛГА

Хөгжлийн бэрхшээлтэй хүний эрхийн тухай хуульд нэмэлт оруулах тухай хуулийн төслийн талаар

Монгол Улсын Засгийн газрын үйл ажиллагааны хөтөлбөрт хөгжлийн бэрхшээлтэй иргэдийн нийгмийн оролцоог нэмэгдүүлж, эрхийг хангах чиглэлээр эрх зүйн орчныг сайжруулах зорилтууд туссан. 2022 оны байдлаар төрийн албанд нийт 4864 хөгжлийн бэрхшээлтэй хүн ажиллаж байгаагаас 245 буюу 0.5 хувь нь удирдах албанд, 2811 буюу 57.7 хувь нь гүйцэтгэх албанд, 1808 буюу 37.1 хувь нь туслах албанд ажилладаг. Үүнээс төрийн улс төрийн албанд 71, төрийн захиргааны албан тушаалд 533, төрийн тусгай албан тушаалд 38, төрийн үйлчилгээний албан тушаалд 4222 хүн тус тус ажиллаж байна. Энэ нь төрийн захиргааны албан тушаал, удирдах албан тушаалд хөгжлийн бэрхшээлтэй иргэн ажиллах боломж нөхцөл хангалтгүй байгааг илтгэх нэг үзүүлэлт юм. 

Хөдөлмөр, нийгмийн хамгааллын яам Төрийн албаны зөвлөлтэй хамтран төрийн албаны шалгалт өгөх болзол, журамд хөгжлийн бэрхшээлтэй хүний талаар зохицуулалт байхгүй байсныг өөрчлүүлж, шалгалт авах байрыг хүртээмжтэй болгох, төрийн албаны нөөцөөс хөгжлийн бэрхшээлтэй хүнийг нэн тэргүүнд нөхөх зарчмыг баримтлах, хөгжлийн бэрхшээлтэй иргэний шалгалт өгөх нөхцөл боломжийг бүрдүүлсэн.  Гэвч 2022 онд төрийн албаны ерөнхий шалгалтад хөгжлийн бэрхшээлтэй буюу харааны бэрхшээлтэй 3 иргэн оролцож одоогийн байдлаар Архивын ерөнхий газар, Соёлын яам, Хөгжлийн бэрхшээлтэй хүний хөгжлийн ерөнхий газарт тус тус ажиллаж байгаа нь төрийн албанд хөгжлийн бэрхшээлтэй иргэн ажиллахад бодитой дэмжлэг болохгүй байна.

Иймд хөгжлийн бэрхшээлтэй иргэн төрийн захиргааны албан тушаалд ажиллах боломж нөхцөлийг нэмэгдүүлэх зорилгоор хөгжлийн бэрхшээлтэй хүний хөгжлийн асуудал эрхэлсэн төрийн захиргааны байгууллагын даргаар хөгжлийн бэрхшээлтэй иргэн томилогдсон тохиолдолд тухайн байгууллага дэд даргатай байх зохицуулалтыг хуулийн төсөлд тусгав. 

МОНГОЛ УЛСЫН ХУУЛЬ  

2023 оны ... дугаар 							      Улаанбаатар
сарын ... -ны өдөр                                               				   хот 

ТӨР, ХУВИЙН ХЭВШЛИЙН ТҮНШЛЭЛИЙН ТУХАЙ ХУУЛЬД
ӨӨРЧЛӨЛТ ОРУУЛАХ ТУХАЙ 

1 дүгээр зүйл.Төр, хувийн хэвшлийн түншлэлийн тухай хуулийн 60 дугаар зүйлийн 60.1 дэх хэсгийн “2023 оны 07 дугаар сарын 01-ний” гэснийг “2023 оны 12 дугаар сарын 31-ний” гэж өөрчилсүгэй.





Гарын үсэг


ТАНИЛЦУУЛГА

Төр, хувийн хэвшлийн түншлэлийн тухай
хуульд өөрчлөлт оруулах тухай 
хуулийн төслийн талаар

	Гадаад, дотоодын хөрөнгө оруулагчдад Төр, хувийн хэвшлийн түншлэлийн тухай хуулийг сурталчлан таниулах, түншлэлээр хэрэгжүүлэх төслүүд, хөрөнгө оруулалтын судалгаа, шинжилгээ хийх, бэлэн байдлыг хангах, түншлэлийн асуудлаар мэргэшсэн боловсон хүчнийг бэлтгэх зэрэгт хугацаа шаардлагатай байгааг харгалзан Төр, хувийн хэвшлийн түншлэлийн тухай хуулийг 2023 оны 12 дугаар сарын 31-ний өдрөөс эхлэн дагаж мөрдөхөөр тооцож хуулийн төсөл боловсруулав.


---о0o---

МОНГОЛ УЛСЫН ХУУЛЬ  

2023 оны ... дугаар 							      Улаанбаатар
сарын ... -ны өдөр                                               				   хот 

ТӨРИЙН БОЛОН ОРОН НУТГИЙН ӨМЧИЙН ХӨРӨНГӨӨР БАРАА, АЖИЛ, ҮЙЛЧИЛГЭЭ ХУДАЛДАН АВАХ ТУХАЙ ХУУЛЬД НЭМЭЛТ ОРУУЛАХ ТУХАЙ


1 дүгээр зүйл.Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийн 3 дугаар зүйлд доор дурдсан агуулгатай 3.15 дахь хэсэг нэмсүгэй:
[bookmark: _Hlk136886715]
“3.15.Засгийн газар, төрийн болон төрийн өмчийн оролцоотой хуулийн этгээд үйл ажиллагааны тодорхой чиглэлээр судалгаа, эрдэм шинжилгээ, туршилт, зохион бүтээхтэй холбоотой ажил, үйлчилгээ худалдан авах, захиалгын дагуу тухайн чиглэлийн төрийн өмчийн эрдэм шинжилгээний байгууллагаар гүйцэтгүүлэх харилцааг энэ хуулиар зохицуулахгүй.“

2 дугаар зүйл.Энэ хуулийг баталсан өдрөөс эхлэн дагаж мөрдөнө.






Гарын үсэг















ТАНИЛЦУУЛГА

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай 
хуулийн төслийн талаар

Манай улсын шинжлэх ухааны салбарын эрдэмтэд дотоод болон олон улсад хүлээн зөвшөөрөгдсөн бүтээл, технологийг бий болгох чиглэлд тодорхой ахиц дэвшил гарч байна. Тухайлбал,  олон улсын эрдэм, шинжилгээний сэтгүүлд 755 бүтээл, Scopus мэдээллийн санд Монгол Улсын бүртгэлтэй нийт 853 бүтээл хэвлэгдэж, Монголын эрдэмтдийн бүтээлээс 2022 онд нийт 16,977 удаа эшлэл авсан байна.  Түүнчлэн, эрдэмтэн, судлаачид олон улсын 23, дотоодын 255 патент, 100 гаруй ашигтай загвар, зохиогчийн эрх хамгаалж, технологийн заавар 440, ТЭЗҮ 25-ыг боловсруулж, 150 гаруй ажил үйлдвэрлэл практикт нэвтрүүлсэн байна. 
Гэсэн хэдий ч шинжлэх ухааны салбарын тодорхой чиглэлээр мэргэжлийн түвшинд судалгаа шинжилгээний ажил гүйцэтгэдэг төрийн өмчит эрдэм шинжилгээний байгууллагууд нь төрийн байгууллага,  төрийн өмчит компаниудаас зарласан ажил үйлчилгээний тендерт үндсэн гүйцэтгэгчээр сонгогдож чадахгүй байна. Үүний шалтгаан нь арилжааны банканд  тендерийн барьцаа байршуулах данс нээх боломжгүй, Төсвийн тухай хуулийн 6.4.5-д  зааснаар төсвийн хөрөнгөөр барьцаа гаргах боломжгүй, тендерт захиалагчаас тогтоосон санхүүгийн чадавхын үзүүлэлтийг төрийн өмчийн эрдэм шинжилгээний байгууллага хангах боломжгүй зэрэгтэй холбоотой байна. Энэхүү байдал нь дотооддоо хийх боломжтой шинжилгээ туршилтыг гадаадад өндөр үнээр хийлгэх, нөгөө талаас боловсон хүчний болон лабораторийн чадавхгүй дотоодын аж ахуйн нэгж, төрийн бус байгууллагуудаар гүйцэтгүүлсний улмаас тендер үр дүнгүй болох  зэрэг сөрөг үр дагавар гарч байна. 

Иймд Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд  холбогдох зохицуулалт хийх замаар монгол эрдэмтдийн чанартай судалгаанд суурилсан бодлого, шийдвэр хэрэгжүүлэх, өрсөлдөх чадвар бүхий технологийг үйлдвэрлэлд нэвтрүүлэх боломжтой гэж үзэж байна.

МОНГОЛ УЛСЫН ХУУЛЬ

2023 оны ... дугаар								     Улаанбаатар 

ХАРИЛЦАА ХОЛБООНЫ ТУХАЙ ХУУЛЬД 
ӨӨРЧЛӨЛТ ОРУУЛАХ ТУХАЙ 
	
1 дүгээр зүйл.Харилцаа холбооны тухай хуулийн 12 дугаар зүйлийн 12.4 дэх хэсгийн "9.10," гэснийг хассугай.

	2 дугаар зүйл.Энэ хуулийг 2023 оны 07 дугаар сарын 01-ний өдрөөс эхлэн дагаж мөрдөнө. 


Гарын үсэг


































ТАНИЛЦУУЛГА

Харилцаа холбооны тухай хуульд өөрчлөлт оруулах тухай хуулийн төслийн талаар

Нам орбитын хиймэл дагуулын сүлжээг харилцаа холбооны үйлчилгээнд ялангуяа өндөр хурдны өргөн зурвасын интернэтийн үйлчилгээнд ашиглаж газар зүйн байрлал харгалзахгүйгээр өндөр хурдны интернэтийн үйлчилгээг дэлхий даяар үзүүлж эхлээд байна.  Энэ чиглэлээр Англи Улсын OneWeb, Канад Улсын Telesat, Америкийн нэгдсэн улсын Starlink, Project Kuiper зэрэг компаниуд үйл ажиллагаа эхлүүлэн дэлхийн хэмжээний корпорац болон өргөжиж, өөрсдийн үйлчилгээгээ дэлхийн 20 орчим оронд хүргэж байна.  Манай улсын хувьд өргөн уудам газар нутагт тархан суурьшсан иргэдийнхээ харилцаа холбооны хэрэгцээг хангахын тулд Монгол Улсын өнцөг булан бүрд шилэн кабель татаж, харилцаа холбооны  дэд бүтэц бий болгох нь өндөр өртөгтэй бөгөөд үр ашиггүй хөрөнгө оруулалт болж байна. 
Иймд дээрх байршлуудад оршин суугаа иргэдийнхээ харилцаа холбоо, интернэтийн хэрэгцээг хангах, тоон хуваагдлыг бууруулах, онцгой байдал, бүх нийтийн үүрэгт үйлчилгээнд орчин үеийн техник, технологийн дэвшлийг нэвтрүүлэх зорилгын хүрээнд харилцаа холбоо, мэдээллийн технологийн чиглэлээр шинэ технологи нэвтрүүлэх, өрсөлдөөнийг дэмжих чиглэлийг баримтлан ажиллаж байна.
Дээрх чиглэлийн дагуу нам орбитын хиймэл дагуулын сүлжээг ашиглан интернэтийн үйлчилгээ үзүүлдэг компаниуд нь Монгол Улсад тус үйлчилгээг явуулахад Зөвшөөрлийн тухай хуулийн 8.1 дүгээр зүйлийн 9.4.харилцаа холбооны үйлчилгээ эрхлэх, 9.8.радио давтамж, радио давтамжийн зурвас ашиглах, 9.10.сансрын холбооны сүлжээ байгуулах, түүний ашиглалт, үйлчилгээ эрхлэх тусгай зөвшөөрлүүдийг тус тус авч үйл ажиллагаа явуулах нөхцөл бүрдэхээр байна.
Нөгөө талаар Харилцаа холбооны тухай хуулийн 12.4.”Зөвшөөрлийн тухай хуулийн 8.1 дүгээр зүйлийн 9.10, 9.11-д заасан тусгай зөвшөөрөл эзэмшигчид мөн зүйлийн 9.8, 9.13, 9.15-д зааснаас бусад үйл ажиллагаа эрхлэх тусгай зөвшөөрлийг олгохгүй.” гэж заасан байгаа нь нам орбитын хиймэл дагуул сүлжээ ашиглан интернэтийн үйлчилгээг үзүүлэх компанид Зөвшөөрлийн тухай хуулийн 8.1 дүгээр зүйлийн 9.10. сансрын холбооны сүлжээ байгуулах, түүний ашиглалт, үйлчилгээ эрхлэх тусгай зөвшөөрлийг олгосон тохиолдолд 9.4, 9.8-д заасан бусад тусгай  зөвшөөрлүүдийг олгох боломжгүй нөхцөл байдал үүсэж байна.
Иймд тухайн 3 төрлийн тусгай зөвшөөрлийг нам орбитын хиймэл дагуулын сүлжээ ашиглан интернэтийн үйлчилгээ үзүүлэгчид олгох боломжийг бүрдүүлэх, Монгол Улсад үйл ажиллагаа явуулах боломжийг бүрдүүлэх, зах зээлийн өрсөлдөөн бий болгох, харилцаа холбооны дэд бүтэц хүрээгүй алслагдмал газарт амьдарч байгаа иргэдэд харилцаа холбооны, интернэтийн үйлчилгээ хүргэж, тоон хуваагдлыг бууруулах зорилгоор Харилцаа холбооны тухай хуулийн 12.4 дэх хэсгийн “9.10,” гэснийг хасаж, өөрчлөлт оруулахаар төслийг боловсрууллаа.

ТОГТООЛД НЭМЭЛТ, ӨӨРЧЛӨЛТ ОРУУЛАХ ТУХАЙ
	Монгол Улсын Их Хурлын тухай хуулийн 5 дугаар зүйлийн 5.1 дэх хэсгийг үндэслэн Монгол Улсын Их Хурлаас ТОГТООХ нь: 
1.“Хүүхдийн мөнгөн тэтгэмжийн талаар авах зарим арга хэмжээний тухай” Монгол Улсын Их Хурлын 2022 оны 11 дүгээр сарын 11-ний өдрийн 71 дүгээр тогтоолын 2 дахь заалтад доор дурдсан агуулгатай 2.4, 2.5 дахь дэд заалт нэмсүгэй: 

“4/2023 оны 1-6 дугаар саруудад хүүхдийн мөнгөн тэтгэмжид хамрагдаагүй хүүхдэд 2023 оны 07 дугаар сарын 01-ний өдрөөс эхлэн хүүхдийн эцэг эх, асран хамгаалагч, харгалзан дэмжигчийн гаргасан хүсэлтэд үндэслэн уг хугацаанд ногдох мөнгөн тэтгэмжийг нөхөн олгох;

5/эцэг, эх, асран хамгаалагч, харгалзан дэмжигч нь хүүхдийн мөнгөн тэтгэмжээ Хүүхдийн төлөө санд шилжүүлэх хүсэлт гаргасан бол уг зохицуулалтыг холбогдох журамд тусгах.”

2.Мөн тогтоолын 1 дэх заалтыг доор дурдсанаар өөрчлөн найруулсугай: 

“1.Эцэг, эх, асран хамгаалагч, харгалзан дэмжигчийн гаргасан хүсэлтэд үндэслэн Монгол Улсын 0-18 хүртэлх насны хүүхэд бүрд 100,000 (зуун мянга) төгрөгийн хүүхдийн мөнгөн тэтгэмжийг сар бүр олгосугай.”

3.Энэ тогтоолыг 2023 оны 07 дугаар сарын 01-ний өдрөөс эхлэн дагаж мөрдсүгэй.



Гарын үсэг


ТАНИЛЦУУЛГА

Тогтоолд нэмэлт, өөрчлөлт оруулах тухай УИХ-ын тогтоолын төслийн талаар

Эдийн засгийн нөхцөл байдал, төрийн хэмнэлтийн бодлогын хүрээнд хүүхдийн мөнгийг 0-18 хүртэлх насны нийт хүүхдийн 91 хувьд олгохоор тооцож 2023 оны төсвийг баталсан. Энэ оны эхний 4 сарын байдлаар 1,143.4 мянган хүүхэд хүүхдийн мөнгөн тэтгэмжид хамрагдаж байна. 

Засгийн газраас экспортыг эрчимжүүлж, гадаад валютын нөөцийг нэмэгдүүлэх, эдийн засгийг сэргээхэд чиглэсэн арга хэмжээг үе шаттай авсны үр дүнд 2022 оны 1 дүгээр улиралд 3.9 хувиар агшаад байсан эдийн засаг 2023 оны 1 дүгээр улиралд 7.9 хувиар өссөн байна. Уул уурхайн салбарын сэргэлт, түүхий эдийн үнийн өсөлт, эдийн засгийн идэвхжилийн нөлөөгөөр төсвийн тэнцвэржүүлсэн орлого 1.3 их наяд төгрөгөөр давж биелэхээр  байна.
 
Дээр дурдсан эдийн засгийн эерэг өөрчлөлттэй уялдуулан Засгийн газраас хүүхдийн мөнгийг хүсэлт гаргасан өрхийн хүүхдэд олгохын зэрэгцээ энэ оны 1 дүгээр сараас хүүхдийн мөнгөнөөс хасагдсан өрхийн хүүхдэд хүсэлт гаргасан тохиолдолд  7 дугаар сарын 1-ээс эхлэн нөхөж олгохоор төлөвлөөд байна. Үүнтэй холбогдуулан  “Хүүхдийн мөнгөн тэтгэмжийн талаар авах зарим арга хэмжээний тухай” Улсын Их Хурлын 2022 оны 11 дүгээр сарын 11-ний өдрийн 71 дүгээр тогтоолд холбогдох нэмэлт, өөрчлөлт оруулах тухай шийдвэрийн төслийг боловсруулав. 



---o0o---


МОНГОЛ УЛСЫН ИХ ХУРЛЫН ТОГТООЛ


2023 оны ... дугаар 	                    Дугаар...	          	                   Улаанбаатар
сарын ... -ны өдөр								                   хот


ТОГТООЛЫН ХАВСРАЛТАД ӨӨРЧЛӨЛТ ОРУУЛАХ ТУХАЙ

Монгол Улсын Засгийн газрын тухай хуулийн 12 дугаар зүйлийн 1 дэх хэсэгт заасныг үндэслэн Монгол Улсын Их Хурлаас ТОГТООХ нь:

1.“Төрийн захиргааны байгууллагын тогтолцоо, бүтцийн ерөнхий бүдүүвчийг шинэчлэн батлах тухай” Монгол Улсын Их Хурлын 2020 оны 07 дугаар сарын 07-ны өдрийн 07 дугаар тогтоолын хавсралтаар баталсан "Төрийн захиргааны байгууллагын тогтолцоо, бүтцийн ерөнхий бүдүүвч"-ийн Хөдөлмөр, нийгмийн хамгааллын сайдын эрхлэх асуудлын хүрээний “Засгийн газрын хэрэгжүүлэгч агентлаг” гэсэн хэсгийн “17.Гэр бүл, хүүхэд, залуучуудын хөгжлийн газар” гэснийг “17.Хүүхэд, гэр бүлийн хөгжил, хамгааллын ерөнхий газар" гэж өөрчилсүгэй.

2.Энэ тогтоолыг 2023 оны 07 дугаар сарын 01-ний өдрөөс эхлэн дагаж мөрдсүгэй.





Гарын үсэг


ТАНИЛЦУУЛГА

Тогтоолын хавсралтад өөрчлөлт оруулах
тухай УИХ-ын тогтоолын төслийн талаар

Монгол Улсын Ерөнхий сайд, Хүүхдийн төлөө үндэсний зөвлөлийн тэргүүн Л.Оюун-Эрдэнэ  хүүхдийн төлөө байгууллагын үе үеийн төлөөлөлтэй 2023 оны 05 дугаар сарын 29-ний өдөр хийсэн уулзалтаас гарсан зөвлөмжийн дагуу Засгийн газрын хэрэгжүүлэгч агентлаг Гэр бүл, хүүхэд, залуучуудын хөгжлийн чиг үүргийг өөрчлөн Хүүхэд, гэр бүлийн хөгжил, хамгааллын хөгжлийн ерөнхий газар болгох болсонтой холбогдуулан тогтоолын хавсралтад өөрчлөлт оруулах тухай Улсын Их Хурлын тогтоолын төслийг боловсрууллаа.
Тогтоолын төсөлтэй уялдуулж чиг үүргийн зохицуулалт хийх зорилгоор  Залуучуудын хөгжлийг дэмжих тухай хуульд нэмэлт, өөрчлөлт оруулах тухай хуулийн төслийг  боловсруулсан болно.   

